
“Jahon adabiyoti va tafakkuri tarixida o‘chmas iz  

qoldirgan Alisher Navoiyning serqirra  

ijtimoiy-siyosiy, ijodiy, ilmiy-ma’rifiy faoliyati, 

 boy adabiy-badiiy merosi asrlar davomida yuksak insonparvarlik,  

Vatanga sadoqat, adolat va ezgulik timsoli sifatida 

 hamisha jahon ahlining e’tiborini tortib kelmoqda.  

Hazrat Mir Alisher Navoiy o‘ta murakkab  

sharoitda milliy va umuminsoniy g‘oyalarni  

baland ko‘tarib maydonga chiqqani, 

 o‘zbek adabiy tiliga asos solib, uning o‘lmas ruhi,  

qudrati va latofatini har tomonlama isbotlab bergani  

chinakam ma’naviy jasorat namunasi,  

desak, ayni haqiqatni aytgan bo‘lamiz” 

                                                                          O’zbekiston Respublikasi Prezidenti  

                                                                                         Shavkat Mirziyoyev 

 

O‘zbek mumtoz adabiyoti va milliy ma’naviyatimiz tarixida Alisher Navoiy alohida 

o‘rin egallaydi. U nafaqat buyuk shoir, balki davlat arbobi, mutafakkir, tilshunos va 

insonparvar sifatida ham tanilgan. Alisher Navoiy o‘z ijodi orqali turkiy tilning badiiy va 

ilmiy salohiyatini yuksak darajada namoyon etib, o‘zbek adabiy tiliga mustahkam poydevor 

qo‘ydi. 

Alisher Navoiy (to‘liq ismi — Nizomiddin Mir Alisher) 1441-yil  9-fevralda Hirot 

shahrida tug‘ilgan. U temuriylar davrining yirik davlat va jamoat arbobi, buyuk shoir, 

mutafakkir hamda o‘zbek adabiy tilining asoschisi hisoblanadi. Navoiyning otasi 

G‘iyosiddin Kichkina temuriylar saroyida xizmat qilgan bo‘lib, bu holat Alisher 

Navoiyning yoshligidan yaxshi ta’lim va tarbiya olishini ta’minlagan. 

Alisher Navoiy Hirot, Mashhad va Samarqand shaharlarida tahsil olib, arab, fors va 

turkiy tillarni mukammal egallagan. U Sharq adabiyoti, falsafa, tarix, mantiq va tasavvuf 

ilmlarini chuqur o‘rgangan. Yoshligidan she’riyatga qiziqqan Navoiy dastlab fors tilida, 

keyinchalik esa turkiy tilda ijod qila boshlagan.Alisher Navoiy turkiy va fors tillarida 30 

dan ortiq yirik asarlar yaratgan. Shoir o‘zbek adabiyotida turkiy tilning imkoniyatlarini 

amalda isbotlab, uni yuksak adabiy til darajasiga ko‘tardi. 

Navoiyning eng mashhur asari — “Xamsa” bo‘lib, u besh dostonni o‘z ichiga oladi: 



Hayrat ul-abror 

Farhod va Shirin 

Layli va Majnun 

Sab’ai sayyor 

Saddi Iskandariy 

Bu dostonlarda insonparvarlik, adolat, muhabbat, axloq va komil inson g‘oyalari 

yuksak badiiy mahorat bilan tasvirlangan.Shoirning lirikasida jamlangan “Xazoyin ul-

maoniy” devoni to‘rt qismdan iborat bo‘lib, unda minglab g‘azal, ruboiy va boshqa 

she’riy janrlar mujassamdir. Bundan tashqari, Navoiy “Muhokamat ul-lug‘atayn” asarida 

turkiy tilning fors tilidan kam emasligini ilmiy asosda isbotlab bergan. 

Navoiy ijodi nafaqat O‘zbekistonda, balki Yevropa, okeanorti mamlakatlarida ham 

yuksak qiziqish bilan o‘rganiladi. Shu sabab, adabiyotshunoslik fanidan mustaqil 

“Navoiyshunoslik” fani vujudga keldi, desak mubolag‘a bo‘lmaydi. Navoiy ijodi u 

yashab o‘tgan davrdayoq mukammal o‘rganila boshlagan va hamon o‘rganilmoqda. 

Uning ijodi va hayotiga bag‘ishlab butun dunyoda minglab ilmiy ishlar, maqolalar, 

traktatlar, asarlar, filmlar, spektakllar, badiiy asarlar yaratilgan. Jumladan, o‘zbek 

adabiyotida yozuvchi Oybekning “Navoiy” romani, (bu roman bilan Oybek o‘zbek 

adabiyotida tarixiy shaxslar haqida badiiy asar yaratish an’anasiga asos soladi) Mirkarim 

Osimning turkum hikoyalari mashhur. Yevropada Navoiy asarlariga qiziqish katta. Bu 

borada ko‘plab sharqshunos olimlarning ishlari misol bo‘la oladi. Chunki, uning asarlari 

shunchaki badiiy xayolot mahsuli bo‘lib qolmasdan, sharq xalqlari tarixi va falsafasini 

o‘rganishda muhim ahamiyatga ega. 

Alisher Navoiy asarlaridagi uslub, yo‘nalishlar keyinchalik adabiyotda ko‘plab oqimlar 

paydo bo‘lishiga sabab bo‘ladi. Buyuk sharqshunos olim Armeniy Vamberi Navoiy 

haqida: “hammaga ma’lum va mashhur buyuk o‘zbek shoiri” deya e’tirof etgan. 

Yana bir buyuk mutafakkir, shoh va shoir Zahiriddin Muhammad Bobur Navoiy haqida 

“Boburnoma” asarida: “Alisherbek naziri yo‘q kishi edi. Turkiy til bila to she’r 

aytubturlar, hech kim oncha ko‘p va xo‘b aytqon emas”deya to‘xtalib o‘tgan. 

Har yili 9-fevral - Navoiy tavallud topgan kun respublika bo‘ylab keng miqyosda 

nishonlanadi.O‘zbekistonning har bir burchagida Navoiy nomi bilan nomlangan 

maskanlar va manzillar bor. Jumladan: bir viloyat (Navoiy viloyati), shahar, (Navoiy 

shahri), oliy o‘quv yurti (Alisher Navoiy nomidagi o‘zbek tili va adabiyoti instituti), 

O‘zbekiston milliy kutubxonasi, O‘zbekiston Fanlar akademiyasi, Adabiyot muzeyi, 

Toshkentdagi Katta akademik opera va balet teatri, San’at saroyi, Toshkentdagi metro 

bekati, o‘nlab ko‘chalar va jamoa xo‘jaliklariga Alisher Navoiy nomi berilgan. Alisher 

Navoiy nomidagi Davlat mukofoti hamda talabalar uchun davlat stipendiyasi ham 

mavjud. 

Respublika hududlaridan tashqari Alisher Navoiy haykallari dunyoning Moskva, 

Minsk, Vashington, Tokio, Boku, Dushanbe, Seul kabi shaharlarida o‘rnatilgan. 



Alisher Navoiy ijodida insonni komillikka yetaklash, ilm va axloqni ulug‘lash, 

adolatli jamiyat g‘oyasi asosiy o‘rinni egallaydi. Uning asarlari bugungi kunda ham o‘z 

ahamiyatini yo‘qotmagan va jahon adabiyoti xazinasining nodir durdonalari 

hisoblanadi.Navoiy temuriy hukmdor Husayn Boyqaro bilan yaqin do‘st bo‘lgan va uning 

hukmronligi davrida yuqori lavozimlarda ishlagan. U davlat arbobi sifatida madrasalar, 

masjidlar, shifoxonalar, ko‘priklar va rabotlar qurdirib, xalq farovonligi yo‘lida katta 

xizmatlar qilgan. Alisher Navoiy 1501-yil 3-yanvarda Hirot shahrida vafot etgan. 

Xulosa qilib aytadigan boʻlsak, Alisher Navoiy hayoti va ijodini o‘rganish o‘zbek 

mumtoz adabiyoti hamda milliy ma’naviyat taraqqiyotini anglashda muhim ahamiyat kasb 

etadi. Shoir o‘z asarlari orqali turkiy tilning boy badiiy va ilmiy imkoniyatlarini amalda 

namoyon etib, uni yuksak adabiy til darajasiga ko‘tardi. Navoiyning badiiy va ilmiy merosi 

nafaqat o‘z davri, balki keyingi avlodlar adabiy tafakkuriga ham kuchli ta’sir ko‘rsatdi. 

Hazratning asarlarida ilgari surilgan insonparvarlik, adolat,  ilm-ma’rifat va komil inson 

g‘oyalari bugungi kunda ham o‘z dolzarbligini saqlab qolmoqda. Shu bois uning ijodiy 

merosi yosh avlodni ma’naviy barkamollikka yetaklovchi muhim manba sifatida qadrlanadi, 

hamda doimiy ilmiy tadqiqotlar uchun mustahkam asos bo‘lib xizmat qiladi. 

Hurmatli kitobxonlar! Sizlarga ulug’ shoir va mutafakkir Mir Alisher Navoiy tavalludiga 

atab tuzilgan tavsiya ro’yxatdan foydalanib  o’qishingizni tavsiya etamiz . Ushbu tavsiya 

ro’yxatda shoirning eng sara kitoblari ro’yxati o’rin olgan. Marhamat o’qing 

bilimlaringizni oshiring! 

